
Ạdivạsi  koaḱ  Pạrsi  Ar
Legcar Akhṛa
Jug  ar  oktoko  bo̠do̠l  idiḱkan  são  sãote  soman  ilạka  se  otre
basoḱkan  hoṛkoaḱ  pạrsi  ar  lae-legcar,  ạri-cạli  sanamaḱ  do̠
ado̠go̠ḱ sećge mohnḍa akana. Ado̠k kan pạrsi ar legcar rukhiạ
dạbite Naogaon reaḱ Dibordighire mit́ṭen jarwaḱ se sabha ko hoe
ocokeda  Urao,  Santal,  Munda,  Mahle  selet́  eṭaḱ  eṭaḱ  jạtren
hoṛko. Ạdivạsi Mãhã ńutumte hola (13 August) besarkari Unnoyon
Songstha Caritas reaḱ Asha Prokolpo Dascho koaḱ goṛo gopoṛote noa
jarwaḱ se sabha hoyena. Setaḱ 11 baja okte jhạnḍi (jatiyo potaka)
rakap se ṭaṅgao talate ona akhṛae uḍhạukeda Nozipur Pouro Meyor 
Rezaul Karim.

Inạkate tikin ber do̠ Dibor Dighi Dakbanglo re gapalmarao akhṛa
hoyena. Ạdivạsi ạyurić Sudhir Tirki aḱ ạyurte akhṛare kathae
roṛkeda, Nozipur Pouro Meyor Rezaul Karim, Awami League ạyurić
Harunor Rashid, OC todonto Orpon Kumar Das, Chabdpukur Mission ren
Father Bell Sario, Upạjilạ Mohila Vice Ċhairman Khatijatul Cobra
Mukta, Caritas Kormosuci ren kạmiạić Fuljan Secuss Maranḍi, bahre
daṛanić (math kormokorta) Hosanna Hasda, Dascho upajila Coordinator
Rabeya Sorkar Elin, Khoboriạ (sangbadik) Azadul Islam Azad, Jotin
Toppo, ar Luis Soren hõ seṭere tahẽkana.

Manotanko do̠ ạdivạsikoaḱ ạri-cạli lae-legcar rạkhi jogao ar
saṕ  do̠hoe  babotre  sarkar  ṭhen  ko  dạbikeda.  Inạ  chaḍa  hõ
gapalmarao mucạtre rạskạ eneć sereń joṅ reaḱ akhṛa hõ hoe
purạuena.

